
 Дзырды фарн
Лёгёй хорз куы фёзёгъынц, 

уёд ын фёкёсынц йё хъарумё, 
йё уды хъёдмё,  йё зондахастмё. 

МАМСЫРАТЫ Дёбе

Боныхъёд
Gismeteo-йы бёрёггёнёнтём гёсгё, 17 апрелы, нё уардзён. Уёлдёфы 

температурё – 13-28 градусы хъарм. Боны дёргъ — 13,30 Хурыскаст — 05,15
Хурныгуылд — 18,45

Валютёйы аргъ Доллар — 93,64
Евро — 99,57 12 +

ФЕДЕРАЛОН ПРОГРАММЁТЁ 
Скъолаты цалцёг

ЮБИЛЕЙ
Мыхуыры дёснытё

СПОРТИВОН ФИДИУЁГ
Самбо

 Рахизфарсы районёй 

Бётёхъойыхъёуккёгтё куыстуарзаг сты
Бётёхъойыхъёу Рахизфарсы районы центрёй кёд дёрддзёфгомау у, 

уёддёр районы разамонджытёй рох нёу. Арёх ёй абёрёг кёнынц, 
сё хъус дарынц цардыуаджы домёнтё ёххёст кёныны хъуыддёгтём, 
сё къух куыд амоны, афтё ёххуыс кёнынц бынёттон администраций-
ён. Уый тыххёй нын радзырдта Зёронд хъёуы (афтё хонынц районы 
Бётёхъойыхъёу) сёргълёууёг ЦЪЫККАТЫ Артур.

Ёдёппётёй ам цёры 1063 
адёймаджы. Хъёуы куы цёра 
адёймаг, уёд та, куыд раджы, 
афтё ныр дёр ёнё цёхёрадон 
ёмё хёдзарон фос даргё нёй – 
уырдыгёй цёуы сё фынджы бёр-
кад. Бётёхъойёгтё куыстуарзаг 
адём сты, уарзынц цёхёрадоны 
архайын, ёрдзон уавёртё дёр 
сын ёххуыс сты хорз тыллёг ёр-
зайын кёнынмё. Фёлё сё уыцы 
хъуыддаджы тынг тыхсын кодта, 
уёлдайдёр – тёвд рёстёджы, 
доны хётёлтё кёй базёронд 
сты ёмё-иу алы рётты арёх кёй 
атыдтой, уый. Сё цалцёг кёны-
нён дёр хёрдзтё хъуыдис. Ёп-
пёт уыцы аххосёгты фёстиуё-
гён дон нёдёр донхорыгён фаг 
кодта, нёдёр – хёдзары иннё 
хъуыддёгтён. Ныр уыцы фарста 
боны фёткёй систой – ивгъуыд 
азы кёрон хъёуы доны хётёлты 
хыз ивд ёрцыд, ёмё царды хос 
алцёмён дёр фаг кёны. Куысты-
тё бёрзонд ёмвёзадыл сёххёст 
кодта арёзтадон компани «Дзеби-
сов».
Хъёуы рёвдауёндоны агъу-

ыст дёр зёрдёмёдзёугё нал 
уыд, ранёй-рётты йё къултё ас-
къуыдтё сты, тёссаг уавёр сёв-
зёрд, йё хатёнтё дёр нырыккон 
домёнтён дзуапп нал лёвёрд-
той, ёмё бахъуыд ног агъуыст 
саразын.

– Бацёттё кодтам хъёугё гёх-
хёттытё, уымё нём фёкастысты 
районы администрацийы бёрнон 
кусджытё, ёмё федералон про-
граммёмё хаст ёрцыд объект. 
Ныртёккё йыл куыст цёуы, ныри-
дёгён уал йё фыццаг уёладзыг 
амад фёци, аразджытё архайынц 

дыккагыл. Рёвдауёндон хъуамё 
сцёттё уа ацы азы кёронмё. 
Уыдзён дзы 60 бынаты. Арёзтад 
фёдзёхст у акционерон ёхсё-
над «Тис»-ыл, йё сёргълёууёг 
– Тотыккаты Артур. Мёхёдёг 
ёй бон къорд хатты дёр абёрёг 
кёнын, ме ‘ххуыс кём бахъё-
уы, уым фёкёсын, районы хица-
уад дёр арёзтадмё иудадзыг йё 
хъус дары. Кусджытё зёрдиагёй 
архайынц, сё бавнёлдмё къух 
бакёнён нёй, – зёгъы Цъыккаты 
Артур.
Хъёуыхицау ма нын куыд ра-

дзырдта, афтёмёй, куыддёр 
фёхъарм, афтё уынгтё ёфсна-

йынмё рацыдысты, ныридёгён 
уал цыппар зиуы сарёзтой сыгъ-
дёгдзинад ёмё хёрзвадёттё 
саразыны мёйоны фёлгёты. 
Артурён йё куысты сёйраг ёх-
хуысгёнджытё   сты бынёттон 

цёрджытё, ёмё алы хъуыддаджы 
дёр йё фарсмё ёнгом ёрбалёу-
уынц. Афтё, зиумё сём ёрмёст-
дёр фёдзур – фёсивёд астёук-
каг кары минёвёрттё рацёуынц 
ёмё бацархайынц дысвёлдёх-
тёй, фёсте нё баззайынц бы-
нёттон скъолайы ахуыргёнджытё 
ёмё ахуырдзаутё дёр, ёмё иу-
мёйаг хъарутёй уынгтё цёхёр 
скалынц. Ацы куыст иннё азтау 
кёндзысты, ёрмёст мёйоны 
рёстёг нё, фёлё, цалынмё фё-
уазал уа, уёдмё.
Алы къуырисёры дёр Зёронд 

хъёумё фёзынынц регионалон 
операторы уёззау хёдтулгё-
тё ёмё аласынц, къуыримё чи 

ёрёмбырд вёййы, уыцы бырон. 
Артур куыд зёгъы, афтёмёй 
хъёуы алфамбылёйттё дзёвгар 
фёсыгъдёгдёр сты, цёрджытё 
раздёрау, кём сё бафёнды, уым 
нал акалынц сё бырон.

Ёцёгёйдёр, цал хатты вёй-
йём Зёронд хъёуы – ёвидауцёй 
йё никёд баййёфтам. Гыццыл 
хъёуты сёргълёуджыты авна-
лёнтё сё фёндиаг кёд не сты, 
уёддёр сё бон цы у, уый кёнынц, 
сё сёйрагдёр хёсыл та ныма-
йынц сыгъдёгдзинадыл архайын.

– Нёхицён рекламё нё кёнём, 
фёлё ме ‘мхъёуккёгтё хорз 
ёмбарынц, нё иумёйаг хёдзар, 
нё уарзон хъёуы сыгъдёгдзинад 
ёмё фёрныгадыл хъуамё ёмды-
хёй архайём,уый, ёмё сын уый 
тыххёй бузныг, – нё фембёлды 
кёронбёттёны загъта Артур.

ГАПБАТЫ Алетё

 Парламентёй 

Республикёйы Парламенты Сёрдар ТУСКЪАТЫ 
Таймураз, йемё Парламенты депутаттё, афтёмёй 
бабёрёг кодтой Алагиры Садоны здыйы-цинчы 
комбинаты парчы-музейы комплекс. Культурёйы 
ацы артдзёст бындурон цалцёджы фёстё байгом 
ивгъуыд аз Цёгат Ирыстоны автономийы 100 азы 
бёрёг кёныны фёлгёты. Уёдёй абонмё музей 
ссис, ёнёмёнг бабёрёг кёнын кёй хъёуы, рес-
публикёйы уыцы культурон объекттёй иу. 

Музейы ёвёрёнтимё 
депутатты базонгё код-
та ёмё сын экскурси 
сарёзта филиалы раза-
монёг Баситы Жаннё. 
Уый радзырдта музейён 
йё ахсджиагдёр бынты 
тыххёй. Уыдон та сты, 
Цёгат Ирыстоны ра-
гондёр ёмё стырдёр 
промышленнон куыст-
уат – Садоны комбинаты 
историимё баст ёнтыст-
дзинёдтё, чи дзы фё-
куыста, уыдоны фёлло-
йадон традицитё, кусёг 
адёймаджы кад ёмё на-
мысыл дзурёг экспонат-
тё: архивон документтё, 
къамтё, цардыуаджы 
домёнтимё баст хё-
дзары дзаумёттё, уыцы 
азты комбинат цы иф-
тонггёрзтёй куыста, уы-
дон ёмё ёндёртё. Се 
‘ппёт дёр дзурёг сты, 
канд республикёйён 
нё, фёлё ёппёт Сове-
тон бёстёйён дёр хёх-
хон ёрзёты къабазён 
цы стыр нисаниуёг уыд, 
ууыл.  
Парчы ис, алы ёрба-

цёуёджы ёргом дёр 
йёхимё чи здахы, ахём 
бёрёг бынат – ирон 
скульптурёйы бындур-
ёвёрг Едзиты Сослён-
беджы барельефтё кё-
уыл баззад ёмё кёй 
сног кодтой, ахём къул. 
Уый хаст ёрцыд культу-
рон бынты номхыгъдмё, 
ёмё, музейы кусджытё 
куыд бафиппайдтой, аф-
тёмёй ацы цыртдзё-
вён бахъахъхъёныныл 

Тускъаты Таймураз йё-
хёдёг комкоммё ёмё 
зёрдиагёй бацархайдта, 
республикёйы Хицауа-
ды Сёрдар ма куы уыд, 
уёд. Йё хъёппёрисёй 
«Едзийы-фырты къул» 
хаст ёрцыд республи-
кёйы автономийы 100 
азы сбёрёг кёныны 
фёлгёты социалон ёгъ-
дауёй ахсджиагдёр ра-
царазинаг объектты ном-
хыгъдмё. 
Ацы зындгонд къул 

скульптор Едзиты Сос-
лёнбег сарёзта йе 
‘мбал Хосаты Хъамбола-
тён 1926 азы ёмё дзы 
скодта хёдзары хицау, 
йё бинойнаг ёмё сё 
фыртты сурёттё. Дурёй 
арёзт барельефыл ма 
фенён ис Уастырджийы 
сурёт. Раздёры азты 
уыд алыхуызон фён-
дёттё къул ёндёр ран-
мё рахёссыны тыххёй, 
зёгъём, Центрон парк-
мё. Фёлё ёппын-
фёстаг, хаст ёрцыд Ала-
гиры йё ныууадзыны уы-
наффё. 

– Тынг ахсджиаг у, 
цёмёй музеймё цё-
уой кёстёр фёлтёртё. 
Ахём балцыты фёрцы 
ёрыгёттё базонгё вёй-
йынц нё республикёйы 
историимё, Ирыстоны 
разтмё стыр бавёрён 
чи хаста ёмё йё ном 
бёрзонд чи кодта, уыцы 
адёймёгтимё. Феде-
ралон ёххуысы фёрцы, 
республикёйы хицаудзи-
нады ёмё бынёттон хи-

уынаффёйады оргёнты 
ёмгуыстады руаджы нё 
республикёйы цёрджы-
тён, йё уазджытён абон 
ис ацы диссаджы музей 
бабёрёг кёныны фадат, 
– загъта Тускъаты Тайму-
раз. 
Парламенты Сёрдары 

ныхасмё гёсгё, Садо-
ны здыйы-цинчы комби-

нат йё рёстёджы арёзт 
ёрцыд ёппёт бёстёйы 
иумёйаг хъарутёй. Ар-
дём цыдысты специ-
алисттё, кусджытё, уёд 
ма ёппёт Уёрёсейы 
империйё ёмё арёзтой 
заводтё, фабрикётё, 
нё цытджын бёстёйы 
рухс фидён.
Уыцы бон ма Тускъаты 

Таймураз бабёрёг кодта 
Цёгат Ирыстоны паддза-
хадон ёрдзон фёдзёхст 
бынаты мультимедион 
центр. Уый байгом ацы 
аз мартъийы ёмё арёзт 
ёрцыд «Туристон инфра-
структурёйы райрёзт»-ы 
федералон проекты ёмё 
«Туризм ёмё фысымуа-
ты индустри»-йы национ 
проекты фёлгёты. Му-
зей у ёрдзон цыртдзё-
вён, ис дзы нырыккон 
технологитё ёмё иф-
тонггёрзтё, ёмё йё 
кусджыты ныхасмё гёс-
гё, ёппёт Ирыстоны 
дёр дыккаг ахём нёй. 
Уазджытё базонгё сты 

цёрёгойты ёмё за-
йёгойты дунейыл дзу-
рёг интерактивон «Сырх 
чиныг»-имё ёмё цы-
мыдисёй бакастысты, 
адёймаг ёмё ёрдз сё 
кёрёдзиимё куыд баст 
сты, ууыл дзурёг кино-
нывмё. 
Тускъаты Таймураз йё 

балцёй разыйё баззад 
ёмё рахаста ёндёр 
хатт ацы ран цёлхём-
бырд саразыны фёндон.

Фаризё ХАДАШЕВА    

Историйыл дзурёг 
цыртдзёвёнтё

 Ёмбырд 

РЦИ-Аланийы Сёргълёу-
уёг Сергей МЕНЯЙЛО 
сарёзта Цёгат Ирыстоны 
Коррупцийы ныхмё ёмар-
хайды къамисы ёмбырд. 
Ёркастысты дзы бюджетон 
сферёйы оперативон служ-
бёйы архайды, бындуро-
нёй национ проекттё ёмё 
паддзахадон программётём 
гёсгё цы объекттё ара-
зынц ёмё цалцёг кёнынц, 
уыдоны мониторинджы хат-
дзёгтём, стёй паддзаха-
дон ёмё бынёттон хицау-
дзинады оргёнты кадрты 
службётё коррупцийы 
ныхмё цы мадзёлттё ара-
зынц, уыдонмё.

Ёмбырды боны фётк   
йё архайджыты размё 
рахёссыны агъоммё сын 
Сергей Меняйло сё зёр-
дыл ёрлёууын кодта уёл-
дёр ахуырадон уагдёт-
тём бацёуыны тыххёй 
нысанон здёхты фарс-
та ёмё фёбёрёг кодта, 
коррупцийы фёзындтытыл 
фёгуырысхо уёвгёйё 
дзы алы цаумё дёр хицё-
нёй лёмбынёг каст кёй 
цёудзён.

– Нысанон бынёттён 
анализ скёнут ёмё сё, 
ныртёккё республикёйы 
тынгдёр цы дёсныйёд-
тё хъёуы, уыимё аба-
рут: бамбарын нё хъёуы, 
республикёйы юристтё 
ёмё финансисттё суё-
выны курдиёттё цёмён 
сбирё сты, кёд ёмё нё 
ёцёгдзинадёй та абон 
хъёуы ахуыргёнджытё, 
фыццаг цёджы специ-
алисттё ёмё афтё дард-
дёр. Нысанон  здёхты 
фёстиуёг у ахуыр фё-

уыны фёстё рауагъдо-
нён куысты бынат раттын, 
уымё гёсгё, республи-
кёйы ныртёккё ёнёмёнг 
цы специалисттё хъёуы, 
ахём дёсныйёдтён сё 
хъуамё раттём. Лёмбы-
нёг ёркёсдзыстём, хъуаг 
кёмёй не ‘ййафём, уыцы 
специалисттён ёнё-
хъуаджы нысанон здёхты-
тё цавёр бындурыл лё-
вёрд ёрцыдысты, ёмё 
уыцы специалистты дард-
дёр цы фёкёнём, уымё, 
– загъта Сергей Меняйло.
Куыд фёбёрёг кодта, 

афтёмёй абон уёлдай 
каст цёуы паддзахадон 
ёмё муниципалон фётк 
дёттыны къабазмё, уыи-
мё, паддзахадон ёмё му-
ниципалон хъуагдзинёдтё 
ёххёст кёнынён лёвёрд 
бюджетон фёрёзтё куыд 
хардзгонд цёуынц, стёй 
социалон ёххуысад, ёнё-
низдзинад хъахъхъёнынад 
ёмё ахуырадон уагдёт-
тём.

РЦИ-Аланийы Мидхъуыд-
дёгты министрады эконо-
микон ёдасдзинад ёмё 
коррупцийы ныхмёлёууёг 
управленийы хицауы хёс-
тё рёстёгмё ёххёстгё-
нёг Цомайты Алан йё 
доклады фёбёрёг кодта, 
ведомствёйы кусджытё 
ёппёт хъарутёй кёй ар-
хайынц бёрнон бынат ах-
сёг кусджыты ’хсён кор-
рупцион фыдракёндтё 
рабёрёг кёныныл.

– Бёлвырддёр зёгъ-
гёйё, фарон уыцы куысты 
фёстиуёгён документа-
лон ёгъдауёй сбёрёг 
кодтам хъёуты админи-
страциты сёргълёуджыты 
ёнёзакъон архайд зёххы-
тё райсыны тыххёй, стёй 
РЦИ-Аланийы Уёрёсейы 
Пенсион фонды дёлхайа-
ды бёрнон кусджыты гёр-
тёмттё исыны цаутё.
Иудадзыг лёмбынёг 

каст цёуы паддзахадон 
программётё ёмё на-
цион проекттён  уагъд 
бюджетон фёрёзтём 

фёныхилыны хъуыддаг-
мё, афтё – паддзахадон 
ёлхёдтыты къабазмё 
дёр, конкурстё, аук-
ционтё ёмё паддзаха-
дон бадзырдты домён-
тё ёххёстгонд цёуынц 
ёви нё, уымё. Уыцы 
хъуыддаджы Контролон-
нымайён палатёимё 
иумё архайём. Ивгъуыд 
аз национ проекттё сёх-
хёст кёнынён дихгонд 
бюджетон фёрёзтё ба-
хъахъхъёныны фёлгёты 
нё управленийы кусджы-
ты архайды фёрцы ахём 
фыдракёндтё фёкъад-
дёр сты 43 проценты, – 
загъта Цомайты Алан.
РЦИ-Аланийы Сёргъ-

лёууёг ёмё Хицауады 
администраци та фарон 
стыр куыст бакодта, ква-
лификацион раст аргъ чи 
скёндзён национ про-
екттё ёмё паддзахадон 
программёты объекты 
арёзтадон-монтажон ёмё 
цалцёггёнён куыстытён, 
профилон ахуырад ёмё 

хъёугё фёлтёрддзинад 
кёмё ис, ахём специ-
алисттё ссарыны охыл. 
Уый тыххёй фехъусын код-
та РЦИ-Аланийы Сёргъ-
лёууёг ёмё Хицауады 
Администрацийы национ 
проекттыл дзуапдёттёг 
управленийы хицау Дза-
расаты Марат.
Кадрты службёты ха-

йёдтё Цёгат Ирыстоны 
паддзахадон ёмё бы-
нёттон хиуынаффёйады 
оргёнты коррупцион фё-
зындтытё ёмё ёндёр 
фыдракёндты ныхмё ар-
хайды тыххёй ёмбыр-
ды архайджытён фехъу-
сын кодта РЦИ-Аланийы 
Сёргълёууёджы кор-
рупцийы ныхмё архайёг 
управленийы разамонё-
джы хёдивёг Гёцойты 
Марат. Уый тыххёй фе-
хъусын кодта РЦИ-Аланийы 
Сёргълёууёджы ёмё 
Хицауады пресс-службё.

БУТАТЫ Азёмёт

Коррупцийы ныхмё – карз тох

 Ёппётуёрёсеон конкурс 

Бинонты азы 
фёлгёты... 

.
18-21 апрелы горёт Ростовы цёудзысты ёппётуё-

рёсеон конкурс «Это у нас семейное»-йы ёрдёг-
кёронбёттён ерыстё. Уыдоны архайдзысты Цёгат 
Кавказы ёмё Хуссары федералон зылдты, стёй 
Уёрёсейы ног регионты командётё.

Ахём дзыллон ерыстё 
арёзт цёуынц бинонты 
азы кадён. Архайгё та сё 
кёндзысты Цёгат Кавка-
зы федералон зылды 40 
командёйы, Хуссары фе-
дералон зылды 130 коман-
дёйы, стёй Донецк ёмё 
Луганскы адёмон респуб-
ликётё ёмё Запоро-
жьейы облёстёй бинонты 
командётё.

Цёгаткавказаг фе-
дералон зылды кад 
хъахъхъёндзысты ёмё 
тырндзысты конкурсы фе-
дералон кёронбёттёнмё 
рацёуынмё Цёгат Ирыс-
тоны, Дагестаны, Кёсёг-
Балхъары ёмё Хъёрёсе-
Черкесийы республикёты, 
стёй Стъараполы крайы 
минёвёрттё.
Бинонты командётё 

сё арёхстдзинад ёмё 
зонындзинёдтё ёвдис-
дзысты интеллектуалон, 
сфёлдыстадон, бёстёзо-
нён, спортивон ёмё ён-
дёр ахём ерыстё ёмё 
конкурсты. Командёты 
архайдён аргъгёнёг уы-
дзысты алы къабёзты ку-
сёг специалисттё ёмё 
эксперттё. Ерысгёнёг 
бинонтён сараздзысты 
лекцитё ёмё арёхстдзи-
нёдтё равдисыны ма-
дзёлттё дёр.

Конкурсон къамис уёла-
хиздзаутё ёмё призерты 
нёмттё фехъусын кён-
дзён 21 апрелы. Кёй 
зёгъын ёй хъёуы, ацы 
ерысы уёлахиздзаутё Цё-
гат Кавказы ёмё Хуссары 
федералон зылдты номёй 
архайдзысты конкурсы фе-
дералон кёронбёттёны. 
Уый уыдзён сёрды, йё 
уёлахиздзауты нёмттё 

та сбёрёг уыдзысты Би-
нонты, уарзондзинад ёмё 
иузёрдиондзинады бон – 
8 июлы. Кёронбёттёны 
30 уёлахиздзау бинонтён 
саккаг кёндзысты фёйнё 
5 милуан сомы аргъ цё-
рёнуатон сертификаттё, 
кёронбёттёны архайёг 
300 бинонтён та балёвар 
кёндзысты туристон бал-
цёгтё.
Конкурсён фадёттё 

аразы президентон плат-
формё «Уёрёсе – уёрёх 
гёнёнты бёстё». Ерыс-
тё цёттёгёнён куысты 
архайынц Рухсады, Фёл-
лой ёмё социалон рёзты 
министрадтё, Фёсивё-
ды хъуыддёгты фёдыл 
федералон агентад, ёп-
пётуёрёсеон ёхсёнад 
«Зонындзинёдтё» ёмё 
ёндёр федералон струк-
турётё.

Нё уацхёссёг

 Барадхъахъхъёнджыты куыст

Ёнёниздзинад 
фёфидар кёнынён

Алагиры районы мид-
хъуыддёгты хайады кус-
джытё архайдтой Ёнё-
низдзинады ёппётдунеон 
боны кадён арёзт дзыл-
лон мадзёлтты. 

Барадхъахъхъёнёг ор-
гёнты кусджытё царды 
ёнёниз уаджы тыххёй ха-
бёрттё арёх радзурынц, 
фёлё ацы хатт районы 
мидхъуыддёгты хайады 
ёнахъомты хъуыддёгты 
инспектор, пъёлицёйы 
кёстёр лейтенант Бек-
куызарты Мёдинё прог-
раммё «Навигаторы дет-
ства»-мё гёсгё Мызуры 
скъоладзаутён амыдта 
физкультурёйы гом урок. 
Дзыллон мадзалы арха-

йёг кёстёр кары фё-
сивёд пъёлицёйы ку-
сёг-сылгоймагимё иумё 
ёххёст кодтой физкуль-
турон фёлтёрёнтё, ёна-
хъомтён та уыд алыхуы-
зон – зёгъём, армхёсты 
– ерысты архайыны, ёмё 

спортивон ифтонггёрзтыл 
фёлтёрёнтё ёххёст кё-
ныны фадат. 
Фёстёдёр, спортивон 

залмё раивгёйё, сывёл-
лёттё ёмё хъомыл адём 
ёнёниздзинад фидар кё-
нынён ахъазгёнёг фёл-

тёрёнтё дарддёр ёх-
хёст кодтой. Амёй размё 
куыд уыд, афтё ацы хатт 
дёр фёсивёд архайдтой 
«Хъёлдзёг райдианты» 
ерысты дёр. 
Адём ёнёниздзинад 

фидар кёнынён  ахъаз-

гёнёг дзыллон мадзалёй 
разыйё баззадысты. 

ГЁЗЗАТЫ Зёринё,
Мидхъуыддёгты 

министрады Алагиры 
районы хайады 

инспектор

Ёнёмёлгё 
полкъ

ХОЗИТЫ Барис СИДАХЪАТЫ Индрис

ХОЗИТЫ Тазрет   ЦОПАНТЫ Нёуёг

ДЗАНАЙТЫ Аким МЫРТАЗТЫ Бекызё

ХАПСЁТЫ Майрём ЦЁГЁРАТЫ Егор

ХАПСЁТЫ Майрём Амбарцум АМБАРЦУМЯН

КУЫДЗОЙТЫ Гака ХЪАЙТЫХЪТЫ Андрей

 Федералон программётё 

Боны фёткы – скъолаты 
цалцёджы фарстатё

Зындгонд куыд у, афтёмёй иннё уёрёсейаг ре-
гионтимё Цёгат Ирыстоны дёр дарддёр ёххёст-
гонд цёуы иумёйагахуырадон скъолаты бындурон 
цалцёджы программё. Программёйы уагёвёрдтё 
Дзёуджыхъёуы куыд ёххёстгонд цёуынц, уымё 
се ’ргом аздёхтой сёрмагонд рейды архайджытё.

Мадзалы архайдтой 
«Иугонд Уёрёсе»-йы 
сёрмагонд проект «Ног 
скъола»-йы активисттё, 
РЦИ-Аланийы Парламент 
ёмё Дзёуджыхъёуы Ми-
нёвёртты ёмбырды депу-
таттё. 
Афтё, рейдон къорды 

уёнгтё бабёрёг кодтой 
41-ём скъола, Гастеллойы 
уынджы скъола-интернат 
ёмё ёндёр ахуырадон 
кусёндётты бёстыхёйт-
тё. Уымёй уёлдай, уыдон 
раиртёстой, Магкайы-
фырты уынджы цы ног 
скъола аразынц, уый фё-
дыл подрядчикы  архайд.
Цалцёггёнджытё ёмё 

аразджытимё аныхас 
кёныны ёмё куыстыты 
фёткимё базонгё уё-
выны фёстё, цёстдарёг 
къорды уёнгтё хатдзёгтё 
скодтой сё рейдён.
Цёгат Ирыстоны Пар-

ламенты Сёрдары хёди-
вёг Ортабайты Тимур 
куыд фёбёрёг кодта, 
афтёмёй парти «Иугонд 
Уёрёсе»-йы «Адёмон 
программё»-йы сёйраг-
дёр уагёвёрдтёй иу у 
ахуырадон кусёндётты 
нывылад. Уыцы уагёвёр-
ды бындурыл ахадгё ёр-
гом здёхт цёуы скъолаты 
цалцёг ёмё ног ахуыра-
дон кусёндётты арёзтад-

мё. «Парти ёмё ёхсё-
нады иннё минёвёрттё 
иудадзыгдёр сё цёст 
дарынц цалцёггёнён 
ёмё арёзтадон куыс-
тыты фёткмё. Абон цы 
объекттё бабёрёг кодтам, 
уыдон афойнадыл цёттё 
уыдзысты – подрядчиктё 
зёрдё бавёрдтой, ёп-
пёт куыстытё дёр ёнё- 
къуыхцыйё кёй сёххёст 
кёндзысты, уымёй. Зё-
гъём, скъола-интернатыл 
бёрнон подрядчик та цал-
цёггёнён куыстытё ахи-
цён кёндзён ёмгъуыдёй 

раздёр», – бафиппайдта 
Ортабайы-фырт.
Уымёй уёлдай, проект 

«Ног скъола»-йы координа-
тор, республикёйы ахуы-
рад ёмё наукёйы ми-
нистры хёдивёг Дзанай-

ты Марк куыд бафтыдта, 
афтёмёй амынд скъо-
ла-интернаты рацарёзт 
куыд цёуы, уый дёнцёг 
хъуамё суа иннё подряд-
чиктён дёр. «Нысангонд 
куыстытё цёуынц гра-
фикёй иуцасдёр раз-
дёр. Цалцёггёнджытё 
уал ныртёккё архайынц 
скъолайы уёлёмхасён 
бёстыхайы. Каникулты 
райдайёнимё подрядчик 
бавналдзён сёйраг бёс_
тыхайы цалцёгмё дёр», – 
загъта Дзанайы-фырт.
Министры хёдивёг 

зёрдыл ёрлёууын код-
та, амынд партион про-
екты фёлгёты ауалдзёг 
26 скъолайы цалцёг кёй 
райдыдта, уый дёр (уыи-
мё, 6 скъолайы куыстытё 
ахицён уыдзысты 1 азмё, 
20 скъолайы та – 2 азы 
ёмгъуыдмё).

«Цёстдарёг къорды 
уёнгтё разыйё баззадыс-
ты цалцёггёнён ёмё 
арёзтадон куыстыты 
хёрзхъёддзинадёй. Ар-
фёйаг у, куыстыты гра-
фиктё ёнёкъуыхцыйё 
ёххёстгонд кёй цёуынц, 
уый дёр», – ахём уыд      
ахуырад ёмё наукёйы 
министры хёдивёджы 
хатдзёг.
Скъолаты цалцёг ёмё 

арёзтады федералон прог-
раммёмё иумёйаг цёст-
дард ис «Иугонд Уёрёсе» 
ёмё УФ-йы Рухсады ми-
нистрады ’рдыгёй. Пар-
тийы хъёппёрисёй прог-
раммё ёххёст кёнынён 
ёрвылаз дёр сёрмагонд 
фёрёзтё дихгонд цёуы 
федералон бюджетёй.
Зёгъын хъёуы, ёрё-

джы Уёрёсейы Прези-
дент Владимир Путин Фе-
дералон ёмбырдмё йё 
ёрвылазон Ныстуаны цы 
амынддзинёдтё радта, 
уыдоны бындурыл скъола-
ты рацарёзты федералон 
программёйы ёмгъуыд 
адарддёр уыдзён 2030 
азы онг. Уымёй уёлдай, 
бындурон цалцёджы прог-
раммёмё бахёсдзыс-
ты рёвдауёндёттё, кол-
леджтё ёмё уёлдёр      
ахуыргёнёндётты ём-
дзёрёнтё дёр.

САНАТЫ Альбинё

 Дзыллон зиу 

«Номарён дыргъдон» –  Дыгуры районы
Куыд иннё уёрёсейаг регионты, афтё Цёгат Ирыс-

тоны дёр дарддёр ёххёстгонд цёуынц дзыллон акци 
«Номарён дыргъдон»-ы мадзёлттё. Ацы хатт акцийы 
архайдтой Дыгуры районы цёрджытё.

Нысангонд рёстёгмё 
Урсдонмё ёрбамбырд сты 
хъёдгуыстгёнджытё ёмё 
иннё бархионтё (се ‘хсён 
уыдысты районы мид-
хъуыддёгты хайады служ-
бёгёнджытё дёр). Зиу-
уёттё бынёттон хъёды 

хёдзарады зёххытыл ныс-
сагътой кёрз ёмё тёгёр 
бёлёсты 10 мин талайы.

«Фыдыбёстёйы Стыр 
хёсты бонты советон 
адём цы ёгёрон хъёба-
тырдзинад ёмё удуёл-
дайдзинад равдыстой, уый 

зёрдыл даргёйё, ацы 
проекты архайджыты ны-
мёц азёй-азмё фылдёр 
кёны. «Номарён дыргъ-
дон» ёнгомдёр кёны алы 

фёлтёрты минёвёртты, 
цёстуынгё цыртдзёвён 
у, хъёбатырты нёмттё не 
‘мбёстёгтён табуйаг кёй 
сты, уымён», – фёстёдёр 
фёбёрёг кодта Дыгуры 
хъёды хёдзарады хицау 
Созайты Кермен.

Цёгат Ирыстоны Ёрдзон 
фёрёзтё ёмё эколо-
гийы министрады пресс-
службёйы минёвары 
ныхасмё гёсгё, акци «Ном-
арён дыргъдон»-ы фёл-
гёты ацы азы дёргъы нё 
республикёйы алы район-
ты ныссадздзысты 50 мин 
талайы бёрц.
Зындгонд куыд у, афтё-

мёй уёрёх экологон-пат-
риотон акци «Номарён 
дыргъдон» ныр ёххёст-
гонд цёуы цалдёр азы. Йё 
сёйрагдёр нысан у, Фыды-
бёстёйы Стыр хёсты рёс-
тёг чи фёмард, нё уыцы 
27 милуан ёмбёстёгтёй 
алкёй номыл дёр бёлас 
ныссадзын.
Амынд дзыллон акцийён 

фадёттё аразынц Уёрё-
сейы Рухсады ёмё Ёрдзон 
фёрёзтё ёмё экологийы 
министрадтё, УФ-йы Хъё-
ды хёдзарады агентад, 
ёнёкоммерцион иугонд 
«Номарён дыргъдон», ёх-
сёнадон змёлд «Уёлахизы 
бархионтё» ёмё ёндёр 
федералон структурётё. 

КАЛМАНТЫ Аслан

 Акци 

Курдиёттё 
исдзысты

22 апрелы Дзёуджыхъёуы исын райдайдзысты 
акци «Посмотри на их лица»-йы архайыны фёдыл 
курдиёттё.

9 майы агъоммё Фыдыбёстёйы Стыр хёсты ар-
хайджыты портреттё фёзындзысты ёппёт горё-
таг рекламон уёлцъёрттыл – уартытыл, афишё-
тыл, сити-форматтё ёмё рухс-диодон рекламон 
конструкцитыл. 22 апрелёй 26 апрелмё 14 саха-
тёй 17 сахаты онг  Дзёуджыхъёуы цёрёг адё-
мён ис мёнё ахём адрисмё гёсгё: Ватутины 
уынг, 17, кусёнуат 311 – курдиат барвитыны бар. 
Ёппёт фарстаты фёдыл фёдзурут мёнё ахём 
телефонёй: 8 (8672) 53-59-77.
Ацы аз ветеранты портреттё ёвёрыны фётк 

фёивта.
«Акцийы архайын кёй фёнды, уыцы адёмы ны-

мёц рекламон фёзтё дёттыны фёдыл горёты фа-
дёттёй фылдёр кёй у, уый нымайгёйё, иу банне-
рыл ёрёвёрдзыстём ветеранты ёппынкъаддёр  
дыууё портреты. Дзёуджыхъёуы администраци-
мё чи бахатыд, акцийы уыцы архайджытён хёсты 
ветеранты портреттё лёвар сараздзысты ёмё сё 
электронон рекламёхёсджытыл сёвёрдзысты», – 
фыст ис нё республикёйы сёйраг горёты адми-
нистрацийы хъусынгёнина-джы.

Дзёуджыхъёуы администрацийы 
пресс-службё

 Иу уацхъуыды фёдыл  

Йё ном Дзуары номау табуйаг у
Алы хуымётёг адёймаг хъуамё йё ныфс ма хёсса нё 

номдзыд Къостайыл дзурынмё, фёлё уарзт зёрдёйё 
ёддёмё куы тона, уёд йё бамбёхсын  зын у. 

30 мартъийы Саутёты 
Тамилё цы уацхъуыд ныф-
фыста Къостайы мысён 
бонмё, уый мын разён-
гардгёнёг фёци мё      
хъуыдытё зёгъынмё. 
Мё царды ёвзонг бон-

тёй фёстёмё стыр та-
буйагён мё зёрдёйы 
арф ёвёрд чи ёрцыдис, 
Ирыстонён Стыр Хуыцау 
ёмё Лёгты Дзуары фарс-
мё табуйагёй чи лёууы, 
уый у Къостайы рухс цё-
хёркалгё ном. Мё раг-
бонтёй абоны онг дёр ёй 
хонын царды дёр ёмё 
ахуыры дёр фёндагамо-
нёг. Йе ’мдзёвгётё ёмё 
уыдоныл фыст зарджы-
тё та мын сты мё цин, 
мё маст ёмё мё уарзт. 
Куыд сёрыстыр дён ёз, 
нё гыццыл адёммё ахём 
стыр лёг кёй райгуырди, 
стёй канд ёз нё, фёлё, 
йёхи ирон чи хоны, уыдон 
се ‘ппёт дёр. 

Къоста цы цыбыр рёс-
тёг ацарди, уым удуёл-
дайё тох кодта рёстдзи-
над ёмё сёрибардзинады 
охыл. Уыцы тохы йе ’нё-
низдзинад фёцудыдта. 
Бирё хатт мём фёзыны 
ахём хъуыды: «Тёхуды, 
ёмё уый рёстёджы куы 
цардаин ёмё йын йе ’нё-
боны рёстёг исты лёггад 
куы бакодтаин». Фёлё, 
хъыгагён, абон махён нё 
бон у ёрмёстдёр йё буц 
ном мысын ёмё йын йё 
кад дёлёмё ма уадзын. 
Зёрдёйён ёнцой нё 
дётты иу хъуыддаг. Йёхи 
дыууё сыгъзёрин къухёй 
цы хёдзар арёзта, йё 
ёрмтты хъарм цы дуртыл 
баззад, уый цёрынён 
арёзта. Цёмёй зыдта, 
ёмё 50 азы дёр нё фё-
цёрдзён. Хъысмёт ёгъа-
тыр у. Хёдзар ныртёккё 
цы уавёры ис, уый та у 
зёрдё мёгуыргёнёг.

Алкёмёндёр зындгонд 
у, абон нём фёсарёнтёй 
цы бирё уазджытё цё-
уынц, уый. Стыр дисы сё 
ёфтауынц нё ёрдзы рё-
сугъддзинад, нё уазёг-
уарзондзинад, нё истори-
он цыртдзёвёнтё. Кёд-
дёр иу ахём фёсарёй-
наг уазджытё бацымыдис 
сты Къостайы номыл уынг 
фенынмё. Уыцы уынг та 
Ирыхъёуы 13-ём скъо-
лайы иувёрсты цёуы. Уаз-
джытё куы федтой уынг, 
уёд сё дисён кёрон нал 
уыди: «Ау, ёппёт бёстё-
тё уё цы номдзыд Къос-
тайё зонынц, уый номыл 
уынг хъуамё ахём уа?» 
Уыцы уайдзёфы фёстё 
цыбыр рёстёгмё Ной Бу-
ачидзейы уынг Къостайы 
проспект рахуыдтой. Цы 
бирё фёсарёйнаг уаз-
джытё цёуынц нё горёт-
мё, уыдон сё автобусты 
ёрбацёуынц Ирон Чы-
рыстийы аргъуанмё дёр. 
Фёстёмё цёугёйё та 
сё фёндаг вёййы Вой-
ковайы уынгыл, Къостайы 
хёдзары цурты. Куыд хъуа-
мё фёцёуа ахём мё-
гуырхуыз, уёлдайдёр та 
йё къухты фыдёбонёй 
арёзт хёдзар уазджыты 
зёрдёмё? Ныр та сёр-
дыгон уарынтё куы рай-
дайой, уёд та хъамылёй 
зынгё дёр нал кёндзён! 
Ам дёр та уазджытё хъуа-
мё сё дисдзинад ёрго-
мёй зёгъой? Нё зёрдё 
дардзыстём, кёд, кёмёй 
аразгё у ацы хъуыддаг ба-
нывыл кёнын, уыдон исты 
амал ссариккой. 
Изёрыгётты, тезгъо 

кёнгёйё, нё фёндаг 
вёййы ацы хёдзары рёз-
ты, ёмё алы хатт дёр, 
цыма йё фыццаг хатт фе-
нём, афтё нё зёрдётё 
бамёгуыр вёййынц. Рес-
публикёйы, кёй зёгъын 
ёй хъёуы, лыггёнинаг 
фарстатё бирё ис, фёлё 
хорз уаид, фыццаджыдёр, 
Къостайы хёдзары уавёр-
мё куы ёркёсиккой, уёд, 
цалынмё та нын ёй нё 
уазджытё нё цёстмё нё 
бадардтой, уёдмё. 

ЦЁРУКЪАТЫ Азё

 Арфёйы дзырд  

Сыхаг – Хуыцауы лёвар!
Уый ёцёгёйдёр афтё у! Ёз рагёй цёрын, фыццаг 

Войковы уынг кёй хуыдтой, уым, ныр та у Рожде-
ственская.
Хорз сыхёгтё мын ис. 

Фёлё мё ног сыхаг, 
Абойты чындзёй дис-
сагдёр сыхаг кём ис! 
Рёсугъд, хёрзконд сыл-
гоймаг у, йё архайд, йё 
митё та мё цины уавёры 
ёвёрынц. Йё фёзындёй 
абоны онг кёрт аивёй-
аивдёр кёны! Уёд та бав-
нёлдта нё хёдзар барё-
сугъддёр кёнынмё. Уый 

уынгёйё, ёз йё фарсмё 
ёрлёууыдтён. Алцёмёй 
ёмгуыст кодтам, ёмё 
хёдзар йё хуыз скалдта. 
Кёд-иу исты капекк ба-
хъуыд, уёд-иу сыхёгтё 
уайтагъд ёнёзивёгёй 
уыцы ёхца рамбырд код-
той. Ныр аргъуанмё алы 
рёттёй экскурсийы куы 
ссёуынц, уёд, хёдзармё 
кёсгёйё, фёзёгъынц, 

ам, ёвёццёгён, хицауад 
цёры, зёгъгё. 
Хицауад нё, фёлё       

Хуыцауы лёвар Абойты 
чындз Фатимё цёры ам, 
нё диссаджы ирон хёрз-
конд сыгъдёгзёрдё сыл-
гоймаг. Ахём сыхёгтё ал-
кёмён дёр уёд!

ДЗБОЙТЫ Михал, 
Цёгат Ирыстоны 

адёмон нывгёнёг

 Национ политикё  

Тематикон изёр

Дзёуджыхъёуы 4-ём скъола-интернаты кёй сарёзтой, 
уыцы тематикон изёр «Иудзинад – бирёвёрсыгдзинады. 
Ирыстоны тётёйрёгтё: историон уидёгтё ёмё нырык-
кон цард»-ы фёрцы амынд ахуыргёнёндоны хъомылгё-
нинёгты базонгё кодтой тётёйраг культурёимё.

«Тётёйрёгты бынёттон 
автономи «Берлек» ёмё 
нё республикёйы Адёмты 
хёлардзинады хёдзар ми-
дисджын дзыллон мадзал 
сарёзтой. Сывёллёттё сё 
уёлё скодтой тётёйраг на-
цион уёлёдарёс ёмё аф-
тёмёй бёрёгбон саразёг 

адёмимё иумё тётёйрёг-
ты национ хъёзтытё ёмё 
адёмон кёфтытё акодтой. 
Стыр историон ахадындзи-
над кёмён ис, интернаты 
хъомылгёнинёгты базонгё 
кодтой ахём ёгъдёуттимё 
ёмё национ бёрёгбёт-
тимё, стёй сё тётёйраг 

национ хойраг чак-чак, ба-
урсак ёмё эчпочмакёй         
суазёг кодтой. 
Тётёйрёгты культу-

рон бынтё равдисёг ёмё 
алыхуызон адёмыхёттыты 
ёхсён бастдзинёдтё фи-
дар кёнынён ахъазгёнёг 
тематикон иззёры фёрцы 
фёсивёдмё фёзынд ног 
пайдайаг зонындзинёдтё. 

РЦИ-Аланийы Национ 
политикё ёмё ёддагон 

бастдзинёдты 
министрады 

пресс-службё

 Юбилей  

Мыхуыры дёснытё –
 «Осетия-Полиграфсервис»-ыл 

сёххёст 40 азы

«Фёллойадон боны фёудмё ма кёд мидбылты 
худын фёразыс, уёд дё кусынмё хонём», – бри-
тайнаг амалхъом адёймаг Ричард Брэнсоны ацы ны-
хёстё ахёссён ис, йё 40 азы сёрты чи акаст, уыцы 
куыстуат – «Осетия-Полиграфсервис»-мё.
Рёстёджы цыды уыцы 

уаццёджы йё куысты аха-
дындзинад нё бамынёг, 
йё къахайст нё фёсабыр-
дёр Акционерон ёхсёнад 
«Осетия-Полиграфсервис»-
ён, кёд йё фарсмё 
фёс-къёвда зокъотау 
бирё ёнтыстджын чысыл 
типографитё фёзынд, 
уёддёр. Быцёуархайды, 
фыццагау, куыстуат у цард-
хъом, рёстёгимё ём-
дзу кёны. Раздёр газеттё 
«Рёстдзинад»,  «Социали-
стическая Осетия» ёмё 
«Молодой коммунист» мы-
хуыр кодтой, Дзёуджыхъё-
уы Вахтанговы уынджы цы 
типографи уыдис, уым. 
«Рёстдзинад»-ы редакци 
та уыцы рёстёг уыд Дза-
найы-фырты уынджы, ныры 
Культурёйы министра-

ды агъуысты. Типографи-
йён йё фыццаг разамо-
нёг Цуциты Таймураз 
уыд. «Рёстдзинад»-ы ра-
дон номыр-иу  куы сцёттё, 
уёд-иу ёй мыхуырмё ар-
выстой типографимё.

– Зын уыд сё куыст типо-
графийы фёллойгёнджы-
тён. Ахъуыды ма кёнут: 
газеты фёрстыл ёрмё-
джытё мыхуыр кёнынмё 
цёттё кодтой, алы дамгъё 
дёр хицёнёй ёмбырд-
гёнгёйё. Здыйё конд 
дамгъёты тёф адёймагён 
зиан хаста ёмё, цёмёй 
маргёйдзаг тёф буары ма 
ёмбырд кодтаид, уый тых-
хёй ёппёт цехты кусджы-
тён дёр лёвёрдтой ёхсыр. 
Ёрмёджы ёруагъд рёдыд 
сраст кёнынён цас хъа-
рутё ёмё рёстёг хардз-
гонд цыд джиппы йё ра-
уадзыны размё, уый диссаг 
уыд, – типографийы уёды 
архайды тыххёй зёгъы 
Ирыстоны хистёр фёлтё-
ры курдиатджын журналист 
Цгъойты Хазби. 

Архайд домдта ёхсё-
выгётты кусын, рёстёг 
къаддёр хардз кёнынён 
газеты корректорты кусён 
бынат уыд агъуыстён йёхи 
мидёг. Рёдыд ёруадзён 
нё уыд, йе сраст кёныныл-
иу бирё рёстёг бахардз. 
Уый ныр у автоматизаци-
гонд ёппёт типографийы 
дёр, фёлё уёд сё архайд 
уыд зёронд технологитём 
гёсгё.

– «Рёстдзинад»-ы ре-
дакцийён йё бынат цёт-
тё нёма уыд, иу рён-
хъы тыххёй дёр-иу араст 
стём ёртыккаг уёла-
дзыгмё дёргъёй-дёргъ-
мё асинтыл. Уазал бёс-
тыхайы бад, номырён 
дзуапп чи лёвёрдта, уый 
кусён бынаты, ёмё рё-
дыдтытё раст кён. Здыйы 

тёф улёфгёйё, ныс-
сахъат стём. Официалон 
ёрмёджытё мыхуырмё 
цёттё кёнгёйё ныл-иу 
ёрбабон. Боныцъёхтыл-
иу нё фёлладёй куыстёй 
хё-дзармё фёхёццё 
кодта фыццёгём номыры 
трамвай. Уёддёр нё йё 
куыст ничи ныууагъта, – йё 
мысинёгтё дзуры газет 
«Рёстдзинад»-ы корректор 
Дзоцъиты Тамарё. Бёр-
нон уыд сё куыст, фёлё 
дзы хъёлдзёг цаутён дёр 
уыд бынат. 

– Брежневы доклад номы-
ры хъуамё рацыдаид тёл-
мацгондёй, типографийы 
цёттё уыд мыхуырмё. Мё 
зёрдё йём фехсайдта, 
кёд дзы исты фёуагътой, 
зёгъгё. Ёркастён, ёмё 
дзы иу сыф ёмё ‘рдёг 
нёй, уёвгё та аст сыфы 
уыдысты. Тынг ахсджи-
аг ёрмёг у, ёмё дзы иу 
рёнхъ дёр ма фёуадзут, 
зёгъгё, нын бафёдзёхста 
дзёнёты бадинаг Тыджы-

ты Юри. Цы гёнён ма нын 
уыд? Ёмбырдгёнёгимё 
баныхас кодтам, рёдыды 
хабар не ‘хсёнёй куыд нё 
ацёуа. Афтёмёй йё ным-
мыхуыр кодтам цыбыртё-
гондёй, ёмбаргё дёр ёй 
ничи бакодта, ёххёстёй 
кёй нё рацыд, уый. Уыцы 
рёстёджы карз ёфхёрд 
баййёфтаиккам, куы нё 
базыдтаиккой, уёд, – йё 
мидбылты худгёйё, дзуры 
газеты корректор Гаглой-
ты Наташё. 
Республикёйы Мыхуы-

ры хёдзар арёзт ёрцыд 
40 азы размё, байгом ёй 
кодтой апрелы. Ёрбынатон 
дзы сты республикон газет-
тё ёмё журналты редак-
цитё. Удёнцойдзинадён 
полиграфион комплекс 
дёр рахастой ардём. Йё 
саразын бабар кодтой по-
лиграфийы дёсны, Тель-
маны уынджы чиныгуадзён 
типографийы сёргълёу-
уёг Куыдзиаты Муратён. 
Куыстыл иузёрдион адёй-
маг ёмё иттёг хорз орга-

низатор уыд Мурат. Абон 
дёр ма йё хорзён ёры-
мысынц, йё дёсныйады 
сусёгдзинёдтё ёнёвгъа-
уёй кёмён ёргом кодта, 
уыдон. Йемё ёрбакодта, 
разамынд кёмён лёвёрд-
та, уыцы кусджыты, скодта 
сын фадёттё цёрынён 
ёмё кусынён. 

– Ардыгёй не ‘ппёт дёр 
райстам фатертё, уымёй 
размё куыстон Наукон-ир-
тасён институты. Ардём 
куы ёрбацыдтён, уёд мё 
ныфс уыд, хёдзар мын кёй 
ратдзысты, уымёй.  Фёй-
нё цыппоргай азтё дзы 
кусём Зассеты Светё, 
Хуыбиаты Валя ёмё Тая 
Доронинаимё, – зёгъы 
куыстуаты инженер, химик 
Гуыриаты Татьянё. 

– Тынг уарзём нё          
куыст, ёндёр дзы уый 
бёрц рёстёг нё фёллой 
кёниккам. Нё куыст баст 
у газеттё «Рёстдзинад», 
«Северная Осетия», «Сло-

во» ёмё «Стыр Ныхас»-
имё. Уымёй уёлдай, 
мыхуыр кёнём респуб-
ликёйы фондз районы га-
зеттё. Цехы хицау Сер-
гей Петросян 25 азы кусы 
типографийы, мыхуыр-
гёнджытё  Куыдзиаты 
Сослан йё фырт Алани-
мё, Владимир Беляев, 
Цхуырбаты Алан дыууё         
хуызы машинёйыл кусынц: 
иуыл уадзынц стыр форма-
тон республикон газеттё, 
иннёуыл – «районкётё». 
Разы стём сё иудадзыг 
сёрён архайдёй, – зёгъы 
куыстуаты сёргълёууё-
джы хёдивёг  Хуыбиаты 
Валентинё.
Цадёггай парахат код-

той куыстуаты авналёнтё. 
Йё сёргълёууёг Козаты 
Виталийы ‘рбацыдимё 
хъуыддёгтё зынгё фё-
хуыздёр сты, типографи-
йён самал кодта ног ку-
сёнгёрзтё, уый фадат 
радта фылдёр заказгён-
джыты ‘ргом сёхирдём 
раздахынён, стёй рауагъд 

продукцийы хёрзхъёддзи-
над фёхуыздёр кёнынён. 
Йё фёрцы фадат фёцис 
чингуытё уадзынён дёр. 
Заказтё сём цёуы ра-
уагъдад «Ир»-ёй, джип-
пы уадзынц  афишётё, 
рек-ламон уартытё, би-
леттё ёмё  этикеткётё. 
Ёргъты уёлёмёцыдмё 
гёсгё хынцгёйё, арха-
йынц заказгёнджыты дзып-
пы уавёр хынцын. Дыу-
уын цыппар азмё – уый 
бёрц рёстёг куыстуатён 
разамынд дётты Козаты 
Витали, цы хорзёрдём 
ивддзинёдтё ‘рцыд поли-
графион комплексы уыцы 
ёмгъуыдмё, уыдонён сё 
сёйрагдёр – йё ёнгом 
коллектив. Никёйы дзы ис 
ёндёр кусёгёй баивён. 

– Зёгъём, хъёбёрцъар-
гёнёг фётёргай ёмё 
загъта, мё куыст уадзын, 
зёгъгё, уёд нё архайд 
ёрллёудзён, уымён ёмё 
нё куыст кёрёдзиуыл баст 
у. Ног адёймагёй дёсны 
специалист рауайын кё-

нынён  рёстёг хъёуы,        
куысты цыд та уёд хъуамё 
бауромай. Уый ёруадзён 
нёй, – йё хъуыдытё нын 
райхёлдта сёргъёлёу-
уёг. 
Кортиаты Валери у 

ёхсёзём разряды мы-
хуыргёнёг, йе ‘ххуысгё-
нёг Шелковин Олегимё 
сё куысты офсетон мы-
хуыры тыххёй зонынц ёп-
пёт дёр. Хуыбиаты Ра-
дик – кёрдёг, фальцов-
кёгёнджытё Зёнджиаты 
Оксанё, Хуыбежты Ла-
урё, Цорёты Эдуард 
ёмё цехы хицау Дыгъуыз-
ты Валери, типографийы 
кусы 40 азы – иууылдёр 
сты иу къухы ёнгуылдзтау. 
Сё куысты сё алчидёр 
ёнкъары, ахсджиаг бына-
ты лёуд кёй у, ёмё йё 
хёстё ‘ххёст кёнынмё 
бёрнон цёстёй кёсы. Ёп-
пёт куыст дёр цёуы ком-
пьютерон цехыл, йё сёр-
гъы – Гёззаты Зёлинё, 
афтёмёй. Дзанёгаты 

Зёринё ёмё Дзуццаты 
Камилё кёнынц ёнёзёр-
дёхудт фёллой. Куыст ны-
выл уагыл сёвёрдта типо-
графийы сёйраг бухгалтер 
Елойты Анжелё бухгал-
тертё Мёхъиты Фати-
мё, Тая Доронина ёмё 
Къубалты Бэлёимё.
Фидёнмё дзаг цёстёй 

кёсгёйё, полиграфион 
комплексы разамынд ар-
хайы ацы къабазён кус-
джытё цёттё кёныны 
хъуыддаджы ‘ххуыс кё-
ныныл. Дзёуджыхъёуы 
фыццёгём Полиграфион 
колледжы студенттё сё 
зонындзинёдтё практи-
кон ёгъдауёй ам фидар 
кёнынц. Бафыст бадзырд-
мё гёсгё ам ёрвылаз 
уалдзёджы сё студенттё 
вёййынц практикон ахуыр-
ты, ацы аз дёр та сём ён-
хъёлмё кёсынц апрелы 
кёрон.

ХУЫБИАТЫ Ларисё



 Фыссынц «Рёстдзинад»-мё  

Хорзы кой дардмё хъуысы
Ирон лёг йё уынд ёмё мулкёй номдзыд нёу, фёлё йё хорз 

хъуыддёгтёй. Ноджы рёстдзинадыл хёст куы уа ёмё нё рё-
сугъд ёгъдёуттё куы ёххёст кёна, уёд дзы адём разы уыдзысты. 
Раст ахём адёймаг у Лалыты Лев — Дзёуджыхъёуы сахары Вете-
ранты советы сёрдар, Республикё Цёгат Ирыстон-Аланийы Ёхсё-
надон палатёйы уёнг, адёмты 'хсён ёмё ёддагон бастдзинёдтё 
райрёзын кёныны Ирыстоны Ёххуысады фонды сёрдар.
Левё (афтё йё хонынц хёлёрт-

тё иууылдёр) фёкёсинагмё 
кёддёриддёр бадары ёххуысы 
къух. Уымён дёнцёг — ёрё-
джыйы цау. Цёвиттон, телеканал 
«Осетия-Ирыстон»-ы равдыс-
тытёй иуы федта Ставд-Дурты 
хъёуы цёнкуыл фёллойы вете-
раны. Чи у, цёмён ёрвиты йё 
рёстёг цёнкуылты къёлётджы-
ны? Цёмёй йын феххуыс кёнон, 
цард ём цёмёй зындонау ма 
кёса, уымён? Ацы ёмё ёндёр 
хъуыдытё ёркодтой Лалыйы-фыр-
ты Елхотмё, «Иры Стыр Ныхас»-ы 
Кировы районы хайады советмё. 
Йё сёрдар Къубалты Солтанимё 
араст сты Ставд-Дуртём Болататы 
Захары фырт Владимиры хёдзар-
мё.

— Адём кёрёдзимё 
хёстёгдёр куы лёууиккой, кёрё-
дзийён бахъуаджы сахат ёгъдён-
цой куы уаиккой, уёд Ирыстон, 
дидинёгау, цёхёртё калид, — 
фёндагыл йё хъуыдыты хал хёл-
дта Лев. — Хорздзинад ракёнын 
зын нёу: дзыхыныхасёй барёв-
дауын, дё исбонёй фёкёсина-
гён фёхай кёнын, иучысыл чи 
фёцудыдта, уымё ёххуысы къух 
бадарын… Уыдон ёххёст кё-
нынён бирё цыдёртё нё хъёуы. 

Ахём зондыл хёст чи у махёй 
дарддёр, уыдонён сё цёрёнб-
он бирё уёд. Уыдон сты «Стыр 
Ныхас», Ёхсёнадон палатё ёмё 
нё Фонды уёнгтё…
Болататы райдзаст кёрты 

уындёй уазджыты зёрдётё 
барухс сты. Педагогон фёллойы 
ветеран Владимир зылдхъуаг ёмё 
ёвёгёсёг нёу. Фёлтёрдджын 
ахуыргёнёг схъомыл кодта дыууё 
фырты – Вадим ёмё Вячеславы, 
кёцытё ныр цалдёр азы цёрынц 
ёмё кусынц нё бёстёйы сёй-
раг сахар Мёскуыйы. Сё хо Ан-
желё цёры фыдимё, кусы хъёуы 
бынёттон хиуынаффёйады адми-
нистрацийы. Сё мад, хъыгагён, 
ёгёр раджы ахицён цардёй, 
ёмё цот се ‘ппёт уарзондзинад 
сарёзтой фыдмё. 

— Ацы къёлётджыны бад-
гёйё, цард нё фёцис, — дзырдта 
Лалыйы-фырт Владимирён. 
— Дё кёстёртё — дё фарс-
мё, бахъуаджы сахат сыхёгтё 
фёкёсдзысты. Куыд зонын, аф-
тёмёй дыууиссёдз азы бёрц 
фёкуыстай ахуыргёнёгёй. Кёй 
фёхъомыл кодтай, уыдоны хорз-
дзинёдтён ёвдисён куы уай, 
уёд цы ис уымёй хуыздёр. 
Лев йёхёдёг дыууиссёдз азы 

размё бахаудта фёндаггон фыд-
былызы, алыг ын кодтой йё дыууё 
къахы дёр. Фёлё йё ныфс нё 
асаст — слёууыд годзыкъёхтыл 
(протезтыл), ёмё уёдёй абонмё 
йё сёйрагдёр нысан ссис хёр-
заудёндзинад. Цал ёмё цалён 
баххуыс кодта Ирыстоны адёмёй 
Цёгатёй Хуссармё, уый зын ба-
нымайён у. 
Лалыйы-фырт ёнтыстджынёй 

пайда кёны культурёйы иугёнёг 
тыхёй. Йё хъёппёрисёй 
Ирыстоны хъёутё ёмё сахар-
ты ёвёрд цёуынц Хетёгкаты 
Къостайы бюсттё. Ацы аз уыцы 
проект ёххёстгонд ёрцёудзён 
Елхот, Комсомольск ёмё Ираны 
хъёуты. 
Цас ёхсызгондзинад ёрхаста 

Лев Болатайы-фыртён, йё риуыл 
ын майдан «Хёсты сывёллёттё» 
кёй бакодта, уымёй! Балёвар ын 
кодта йё чиныг «Хёрзсыхагдзи-
нады закъёттём гёсгё», кёцы 
ныффыста ацы хъёуёй рацёуёг 
журналист ёмё фыссёг Черчесты 
Хъасболаты ёххуысёй…
Бирё арфётё фёкодтой 

Владимиры чызг Анжелё ёмё 
фырт Вадим ёнёнхъёлёджы уаз-
джытён, сё рынчын фыды зёр-
дёйы ма иу хатт ныфсы цъыртт 
кёй бауагътой, уый тыххёй. Уёл-
дай бузныг сты Лалыты Левёйё, 
уый ёнёрынцойё хорздзинад 
ёмё хёлардзинад тауы адёмы 
‘хсён. 

КЪУБАЛТЫ Аркади
Къамы галиуырдыгёй рахизырдём: 

ЛАЛЫТЫ Лев, БОЛАТАТЫ Владимир ёмё 
КЪУБАЛТЫ Солтан

Профессион ёгъдауёй бёлёстём 
базилдзыстём ёмё, цалынмё къуыбар 

нё рафтыдтой, уёдмё сё хъёугё хосёй 
бапырх кёндзыстём.

Бадзурён ис ахём телефонтёй: 
8-928-856-90-89, 8-928-856-90-83 (Руслан).

РЕКЛАМЁ, ХЪУСЫНГЁНИНЁГТЁ

Пошив матрацев и одеял, 
есть в наличии и на заказ; 
стирка и ческа шерсти.
Тел.: 8-989-037-18-04.

 Спортивон фидиуёг   Бинонты аз  

Царды рёсугъддзинадыл 
архайёг кёстёртё

Ёхсёнад йё хуыздёр, ахъаззагдёр миниуджытё 
ёрмёстдёр фидар бинонты фёрцы равдисы. Ацы 
аз банымадтой Бинонты азыл, фёзминаг, удуёлдай 
фыдёбонгёнёг къёйттё нём тынг бирё ис. Мён дёр 
бафёндыд уыдоны тыххёй ныффыссын. Йё ный-
йарджытёй ёгъдау, ёфсарм, кад, уёздандзинад чи 
рахёссы, фыдёлты уидаг хус кёнын чи нё уадзы, уыцы 
кёстёртё амондджын сты.
Уыдон уал раздёр бёлас 

ныссадзынц, хёдзар 
самайынц ёмё бинонты 
хъуыддаг бакёнынц. Ахём 
рауад кёрдзыныхъёуккаг 
Моргуаты Хъазыбеджы фырт 
Хадзымырзёйы цардвёндаг 
дёр. Схъомыл сидзёрёй,     
йё фыд ёмё мад цёрын-
хъуагёй а дунейё ахи-
цён сты. Хадзымырзё, йе 
'фсымёр Пушкин ёмё хо 

Розё аззадысты сидзёрёй. 
Хо Розё райста уёлдёр 
ахуырад ёмё йё амонд 
ссардта лабёйаг Баскаты 
Георгиимё. Ёфсымёр 
Пушкин куыстагур афтыд 
дард Сыбырмё.
Хадзымырзё баззад йё 

фыдыфсымёр Алисойы 
бёрны, цард йё фёрныг 
хёдзары. Скъолайы фёстё 
райста шофыры дёсныйад, 
уёд та ёртё азы службё 
кодта ёфсады. Сыздёхт 
уырдыгёй, кусын райдыдта 
шофырёй фосдарён совхо-
зы. Йё бавнёлд уыд дёсны, 
уый бафиппайдта сёйраг 
инженер Дзиуаты Ахмёт. 
Цы машинёйыл цыд, уый 
тынг зёронд уыд, фёлё 
йём базылдысты, ёмё 
йё Хадзымырзёйы бёрны 
бакодта. 
Фосён холлаг ласта 

Моргуаты лёппу. Тынг 
сёрён уыд йё бавнёлд, 
уёдё артаг ёмё сёрдён 
ёрмёг ёнёкъуылымпытёй 
хёццё кодта совхозмё. 
Уайтагъд  дёр райста 
Коммунистон фёллойы 
хъазуатоны ном, Хадзы-
мырзёйы гаражы партион 
къорды нымёрдарёй кёй 
равзёрстой,  уый дёр 
ёвдыста адёмы ёууёнк. 

Куыста бёрнонёй, уайтагъд 
гараж ракодта раззагдёрты 
'хсёнмё. Йё фёллойадон 
чиныджы ис ёрмёстдёр 
дыууё фысты: ацы куыст-
мё ёрбацёуыны ёмё ацы 
куыстёй ацёуыны тыххёй.
Фыдыфсымёры фён-

дыд, цёмёй ёрыгон 
лёппу бинонты хъуыддаг 
бакёна, фёдзырдта Ха-
дзымырзёмё, йемё 
аныхас кодта. Сразы ис 
лёппу хистёры ныхасимё, 
минёвёрттё барвыста 
Куындыхаты Тепсарыхъойы 
чызг Римёмё. Алисо 
сын скодта чындзёхсёв, 
ёрыгёттё цардысты, 
кёрёдзийы ныхас ёмбар-
гёйё. Иу бон бабёрёг 
кодтой, Моргуаты Хъазыбег 
раздёр кём цард, Хадзы-
мырзё кём райгуырд, уыцы 
кёрт. Сфёнд кодтой уым 
хёдзар саразын. Нё фё-
тарстысты зындзинёдтёй, 

расыгъдёг кодтой цёхёра-
дон, ныссагътой дзы 
бёлёстё…
Афтёмёй бавнёлдтой 

хёдзар аразынмё. Римё 
тынг тыхстис, дон сё кёй 
нё уыд, уымёй. Иу бон ссыд 
скъолайё, йё дыстё арф 
бафёлдёхта ёмё бавнёлд-
та доны  цъай къахынмё. 
Цалдёр боны фёстё сём 
фёзынд нуазыны дон. 
Хъысмёт сём йё мидбыл-
ты худтис, сё къухы бафтыд 
сара саразын, йё бынмё 
скодтой дыууё уаты. Сё 
авналёнтё куыд амыдтой, 
афтё дарддёр арёзтой 
сё хёдзар дёр. Сё хё-
дзарёй райхъуыст сывёл-
лётты худт, фёзынд сын 

дыууё лёппуйы ёмё чызг. 
Ёфсымёртё Хасан ёмё 
Олег, хо Иринё каст фёсты 
хъёуы скъола.
Райстой уёлдёр ахуырад 

дёр. Хасан кусы таможняйы 
бёрнон бынаты, цёры 
Дзёуджыхъёуы, Иринё 
дёр йё амонд ссардта, уый 
дёр горёты цёры. Олег 
баззад Кёрдзыныхъёуы, йё 
мад-йё фыдимё. Фёкуыс-
та зоотехникёй фосдарён 
совхозы, ныр та раивта 
кёсагдарён малтём. Йё 
афоныл йё цард баиу кодта 
Гёздёнты Алёимё. Фёр-
ныг хёдзармё ног чындз 
амондджын къах ёрбавёр-
дта. Арфёйаг чындз разынд 
Алё. Стыр аргъ кёны хё-
дзары хистёртён, лёггад 
кёнынёй йё ничи амбул-
дзён.
Цард цёуы ёмё йемё 

ивддзинёдтё хёссы, уыцы 
уёззау коронавирусёй ёр-

барынчын ис Хадзымырзё 
дёр. Бёргё ма йё дзёбёх 
кодтой, фёлё цардёй ахи-
цён. Бинонтё ёмё хиуёт-
тыл скодтой кёуыны бонтё, 
Римё дёр Хадзымырзёйы 
фёстё ёрхаудта. Йё 
къахайст йёхи бар нал у, 
цёуы лёдзёджы ёнцёйт-
ты. Фёлё ёппынёдзух 
ёнкъары йё чындз Алёйы 
узёлд, рёвдыд. Ницы хъуаг 
ёй уадзы, ёмё дзы бузныг 
у.
Хадзымырзё ёмё 

Римё бёргё ныссагътой 
бёлёстё, сарёзтой хё-
дзар, фёлё ёгъатыр низён 
мадзал нё разынд. Ацы рухс 
дунейы Хадзымырзё фё-
цард нёуёдз азмё 'ввахс… 

Олег ёмё Алё кёрёдзи 
хорз ёмбарынц, Римё сём 
йё цёст дары, йё алы ны-
хасмё дёр ын къёрцхъус 
сты кёстёртё. Сыхбёсты 
алы хъуыддаджы дёр Олег 
ёмё Алё балёууынц, лёг-
гад бакёнынц. Сёхёдёг 
дёр дёр хъомыл кёнынц 
кёстёртё. Сё лёппу каст 
фёцис Мёскуыйы хёс-
тон институт, ныр ёрыгон 
лейтенант, взводы командир 
уёвгёйё, хъахъхъёны нё 
бёстёйы арёнтё. Чызг 
нырма ахуыр кёны.
Моргуаты Хадзы-

мырзё ёмё Римёйы цот 
рауадысты ёгъдауджын, 
фёзминаг, царды рёсугъд-
дзинадыл ёппынёдзух ар-
хайёг кёстёртё.

БОГАЗТЫ Арсёмёг,
Ирыстоны кадджын 

ветеран

Бокс

Ёрыгёттём – авд хёрзиуёджы

Боксёй Уёрёсейы фыццаг бынат бацахсыныл ерыстё 
ёрыгётты (15-16 азы онг) ’хсён цыдысты Тверы об-
лёсты. Ерысты ёдёппётёй  архайдтой Уёрёсейы 72 
регионёй 524 спортсмены. Се ’хсён цы ирыстойнаг 
чызджытё ёмё лёппутё тох кодтой ринджы, уыдонён 
бантыст авд хёрзиуёджы рамбулын.
Чызджыты ерысты 

Ирыстоны минёвёрттён 
бантыст иу сыгъзёрин, иу 
ёвзист ёмё дыууё брон-
зё майданы рамбулын. 
Сыгъзёрин майданёй 
хорзёхджын ссис боксе-
рон клуб «Арс»-ы, тренертё 
Кёркуысты Павел ёмё 
Быценты Аланы хъомылгё-
нинаг Самирё Итониева. 
Уый 80 кг уёлдёр уёзы 
фёуёлахиз цыппар ных-
мёлёууёгыл ёмё бацахста 
1-аг бынат. Самирё кёрон-
бёттёны  тохы 5:0-ёй 
фёуёлахиз краснодайраг 

чызг-боксер Вероникё Во-
блаяйыл. 52 кг онг уёзы 
дыккаг бынат бацахста 
тренер Александр Финькойы 
хъомылгёнинаг Сланты 
Камиллё. Уый рамбылдта 
ёртё ныхмёлёууёгёй, 
фёлё кёронбёттёны 
иучысыл фёкъуылымпы 
ёмё фёхёрд мёскуыйаг 
чызг Ксения Андреевайён. 
3-аг бынёттё бацахстой: 
46 кг – София Суджашви-
ли (тренертё Кёркуысты 
Павел ёмё Быценты Алан) 
ёмё 52 кг – Гёззаты Ланё 
(тренер Евгений Матвеев).

Лёппуты ерысты 
ирыстойнаг боксертё 
рамбылдтой дыууё ёвзист 
ёмё иу бронзё майданы. 
57 кг онг уёзы Хъёбёло-
ты Артур фёуёлахиз ёртё 
ныхмёлёууёгыл ёмё 
кёронбёттёны фембёлд 
Ростовы облёсты минё-
вар Павел Кондрашовимё. 
Сё тох ахицён Кондрашо-
вы пайдайён, ёмё Артур 
бацахста 2-аг бынат (Кёр-
куысты Павел ёмё Быценты 
Алан). 75 кг онг уёзы цыппар 
ныхмёлёууёгыл фёуёла-
хиз тренер Цёгёраты 
Владимиры хъомылгёни-
наг Хъараты Астемыр. Йё 
фёндзём тох уыди кёрон-
бёттёны бетъырбухаг 
боксер Арсений Стольни-
ковимё. Сё тохы тёрхон-
гёнджытё уёлахиз радтой 
Стольниковён, ёмё Хъа-

райы-фырт хорзёхджынгонд 
ссис ёвзист майданёй.

70 кг онг уёзы Цёлой-
ты Сёрмёт (Цёлойты 
Георги) рамбылдта ёртё 
ныхмёлёууёджы, фёлё 
ёрдёг кёронбёт тёны 
фёхёрд дагестайнаг боксер 
Далгат Салиевён ёмё ёр-
лёууыд 3-аг бынаты.
Командёты ’хсён нё 

чызджытё бацахстой  
3-аг бынат. Ам 1-аг ссис 
Краснодары край, 2-аг 
та – Мёскуыйы командё. 
Лёппуты командётёй 1-аг 
бынатмё рацыд Дагестан, 
2-аг бынат бацахста 
Бетъырбух, 3-аг та ссис 
Мёскуыйы командё.
Ёмткёй райсгёйё, нё 

боксерты архайд баныма-
йён ис хорз ёнтыстыл.

Самбо

Рамбылдтой балцёгтё 

Хъёрёсе-Черкесы Республикёйы 
сёйраг горёт Черкесскы цыдысты ду-
нейы чемпион Михаил Кунижевы ном-
арён Ёппётуёрёсеон турниры ерыстё 
самбойё.
Уёрёсейы алы кёрёттёй ссёуёг сам-

бистты ’хсён уыдысты Ирыстоны цалдёр 
минёвары. Ерысты архайдтой ёрыгон (16 
азы онг) самбисттё, ёмё уыдонёй  сё 
бёрёггёнёнтём гёсгё ёвзёрст цыдысты, 
Уёрёсейы ерысты архайыны бар кёмён 
уыдзён, уыдон.
Ирыстойнаг самбисттёй ахём  балцёгтё 

рамбылдтой дыууё лёппуйы. 88 кг онг уёзы 
сёрён хёст ракодта тренер Козаты Аланы 
хъомылгёнинаг Эльдар Мочильский. Уый 
фёуёлахиз цыппар ныхмёлёууёгыл ёмё 
бацахста 1-аг бынат. 
Хорз рахёцыд тренер Илья Циклаурийы 

хъомылгёнинаг Ренат Зинатулин дёр. Уый 
71 кг онг уёзы бацахста 2-аг бынат ёмё 
йын лёвёрд ёрцыд балцёг Уёрёсейы 
фыццаг бынат бацахсыныл ерыстём. 

БАСКАТЫ Уырызмёг

Галиуырдыгёй рахизырдём: 
Римё, йё фарсмё Хасан ёмё Олег, Хадзымырзё йё чызг Иринёимё

